Cerdd newydd neu hanes cwmpeini o fedelwyr a gafodd gamdriniad ar fwyd, hyn a barodd i’w cyrff fod mewn anesmwythdra mawr, yr hwn a genir ar Green Windsor.

1.

Gwrandewch, y glân deulu, felly mae f’ewyllys

A’m bryd ar fynegi rhyw stori yn dosturus,

Neu hanes distemper a wnaeth i rai stympio,

Bu gwayw yn eu canol ar ôl darfod eu cinio;

Cwmpeini o weithwyr, brysur bryd, oedd yn trin cynhaeaf ŷd,
Aen’ i ryw blas i weithio ar hyder cael eu plesio,

Nid alla-i henwi mo’no, ffâr addas a phur eiddo

Oedd yno i’w tendio a’u boddio’n bur fel anrhydeddus weddus wŷr;

Pawb yn dweud, “Wel, dyma blas! Duw, cadw’r teulu yn gry’ mewn gras”;

Caen’ burion bwyd y bore a chwrw coch yn chwarte,

Fe’i llyncen’, wŷr a llancie, a phawb oedd ar eu gore
Yn ôl ei radde yn hel yr ŷd gan ddweud, “Mi gawson burion byd”.

2.

I’r cae doed ( chinio yn dwymyn a chynnes

A wnaed yn y gegin wrth ordor y goges,

Gwedi yn bur weddedd fedrusedd ei drwsio,

Pob math o ddanteithion i ddynion oedd yno;

Dechre bwyta yn gyfa’ gu, gweithwyr teg a phobl y tŷ,

A gwragedd cynnull ’nhwythe gan awydd a giniawe,

Drwy gariad bawb o’r gore heb feddwl am a fydde,
Caen’ lond cornele eu bolie o’r bwyd, [
] yn eiste ( lliwie llwyd;

Er cael eu digon, purion pwyll, roedd yn y tŷ rai’n gwneuthur twyll;

Aeth pawb o’i bwyll gan belled na welen’ ddim â’u llyged

A’u coludd mewn byd caled, cnofa o achos cnafied;

Twyll drwy ymddiried yno a ddaeth a’u cyrff yn rhyddion union aeth.

3.

Gwedi noswylio pawb aeth yn salach,

Yn fawr ac yn fychan, afiachach afiachach,

Nad alle un ohonyn’, mi ddweda’ i chwi hynny,

Gan wayw yn ei goludd gysgu mewn gwely;

Ffaelio gorwedd yn yr un fan ac ambell un a’i gorff yn wan,
Pawb yn codi i fyny gan gywilydd fod mewn gwely,

Rhyw amhuredd oedd i’w amharu—on’d gerwin oedd y gyrru?—

A rhai’n dychrynu, crynu yn eu crwyn, y bydden’ farw, garw gŵyn;

Petase o botie bedwar cant! Roedd pawb a’u cyrff fel dŵr y nant;

Llawer oedd yn misio hyd ystep â stopio

A dwned oddi dano gan helynt flin oedd arno,

Gwedi, heb geisio, fwydo ei fol roedd yno anniddan lydan lol.

4.

Y tŷ oedd dan gloee nad allen nhw ar dywyllwch

Fynd allan oddi yno er maint eu anniddanwch,

Ond cerdded eu gore i fyny ac i wared

O hynny dan y bore o bared i bared;

Nid oedd un pot nad oedd o yn llawn, hen hocsiedi fuase yn iawn;

Buon’ un pryndnawn neu nosweth gan darane a phob ymdrinieth

Mewn helynt bur amherffeth, yn rhyferig ran rhyw farieth

Neu anghymdogeth diffeth dost; roedd pawb oddi wrtho i’w bicio yn bost;

Gan faint eu blinder, caethder cu, fe aethen’ braidd drwy dop y tŷ;
Dinistro’r holl ffenestri o ran ’lusenni’r clwy’ arloesi,

Dôi drwyddyn’ nhw fudreddi, da gwyddon’, lwythi gweddi,

Yn rhwyd aneiri’ ar hyd y nos, [


] clos.

5.

Pwy bynnag o’i wirfodd ddyfeisiodd ddefosiwn

Neu gariodd y ffisig, fe’u gyrrodd nhw o’r ffasiwn,
I fwydydd neu ddiod yn barod fe’i bwriodd

Gan fod yn eu gallu, a’r dynion a gollodd;

On’d ffit a fydde o’r cyfle caeth dalu yn wir i’r neb a wnaeth?

Fe alle caiff o ei gofio, dilwyddiant y dêl iddo,

Ryw noswaith o ran eisio o’r unrhyw boen dan bwnio
Y bo fo yn rhodio a’i gorff yn rhydd neu’n leinio’n dost dan oleuni dydd;

Rhodio byddo drwy’r holl nos heb osio gwisgo pais na chlos,
Rhoi ochenaid, gweiddi a chwyno, ymgrafu, nadu, neidio
A’i fol o’i flaen i’w flino gan ryw gnofeydd a fyddo

I’w ddal yn effro i grio yn groes fel baedd wrth farw yn arw ei noes.

6.

Os merch mewn amcanion a drwsiodd y cinio,

(Os rhoes ynddo bowdwr gwell fuase beidio)
Fe ddaw arni benyd i’w throi o fysg bonedd

A’i dŵr fo’n ystopio i’w blino dair blynedd;

Fe fydd ei chorff mewn helynt brudd, weithie yn rhwym ac weithie yn rhydd,
Gan dristwch crynu drosti, daw un ai’r peils ai’r polsi,

A’i chwt rhaid edrych ati, ei hunan bo’n dihoeni

Mewn mawr drueni, bryntni a braw, gan annhymoreiddwch dristwch draw;

Hi fydd yn ffaelio bwyta ei bwyd, yn gweiddi’n llaes a’i gwedd yn llwyd,

A’r gnofa ddryll ei pherfedd, penddyndod, poen ar ddannedd,
Am gario’r ffasiwn fuchedd neu wneud mor ddidrugaredd

Â gwŷr a gwragedd weddedd wawr a fu dan benyd myglyd mawr.

Cerdd newydd, neu Hanes Cwmpeini o Fedelwyr a gafodd gam Driniad ar Fwyd, hyn a barodd yw Cyrph fod mewn Anesmwythdra mawr: Yr hwn a genir, ar Green Windsor.

1.

Gwrandewch y glan deulu fellu mae f’wllys,

Am bryd ar fynegi rhyw stori’n dosturus,

Neu hanes dystemper a wnaeth i rai stympio

Bu gwaew yn eu canol ar ol darfod eu cinio

Cwmpeini o weithwyr brysur brŷd

Oedd yn trin cynhauaf ŷd;

Aen i ryw blâs i weithio, ar hyder cael eu plesio,

Nid alla i henwi mono ffâr addas a ffur euddo,

Oedd yno iw tendio a’u boddio’n bur,

Fel anrhydeddus weddus wyr:

Pawb yn dweud, wel dyma blâs

Duw cadw’r teulu yn gry mewn grâs,

Caen burion bwyd y bore a chwrw coch yn chwa[]

Fe i llyngcen wyr a llangcie a phawb oedd ar ei []

Yn ol ei radde yn hel yr ŷd,

Gan ddweud, mi gowson burion byd.

2.

Ir cae doed a chinnio yn dwymyn a chynnes,

A wnaed yn y gegin wrth ordor y goges,

Gwedi yn bur weddedd fedrusedd ei drwsio,

Pob math o ddanteithion i ddynion oedd yno,

Dechre bwyta yn gyfa gu, gweithwyr teg a phobl y ty,

A gwragedd cynnill nhwythau gan awydd a giniewau,

Drwy gariad bawb or gorau heb feddwl am a fyddau,

Caen lond cornelau eu boliau o’r bwyd,

[
] yn eiste a lliwie llwyd:

Er cael eu digon pirion pwyll,

Yr oedd yn y ty rai’n gwneuthur twyll,

Aeth pawb oi bwyll gan belled, na welen ddim au llyged

A’u colydd mewn bŷd caled cnofa o achos cnafied,

Twyll drwy ymddiried yno a ddaeth,

A’u cyrff yn rhyddion union aeth.

3.

Gwedi noswylio, pawb aeth yn salach

Yn fawr ag yn fychan, afiachach afiachach,

Nad alle un o honun, mi ddweuda i chwi hynny,

Gan waew yn ei golydd gysgu mewn gwelu;

Ffaelio gorwedd yn yr un fann,

Ag ymbell un a’i gorphyn wann,

Pawb yn codi fynu, gan gwilydd fod mewn gwelu,

Rhyw amhuredd oedd iw ymharu, ond gerwin oedd y gyrru,

A rhai’n dychrynnu crynnu eu crwyn

Y bydden farw garw gwyn:

Py dase o bottie bedwar cant,

’R oedd pawb a’u cyrph fel dwr y nant,

Llawer oedd yn misio hyd ystep a stopio,

A dwned oddi dano gan helynt flin oedd arno,

Gwedi heb geisio fwydo i fol

Roedd yno aniddan lydan lol.

4.

Y ty oedd dan gloue nad alle nhw ar dwllwch

Fynd allan oddiyno er maint i aniddanwch,

Ond cerdded eu gore i fynu ag i wared,

O hynnu dan y bore o bared i bared;

Nid oedd un pott nad oedd o’n llawn,

Hen hoxiedi fase yn iawn

Buon un prydnawn neu nosweth

Gan drane a phob ymdrinieth,

Mewn helynt bur amherpheth yn rhyferig ran rhyw farieth

Neu anghymdogeth diffeth dost.

Roedd pawb oddiwrtho iw biccio yn bost:

Gan faint i blinder caethder cu fe aethen braidd drwy dop y ty

Dinistro’r holl ffenestri o rann luseni’r clwy arloesi,

Doe drwyddyn nhw fudreddi, da gwyddon lwythi gweddi,

Yn rhwyd aneiri ar hŷd y nos,

Heb alle dynnu’r clos.

5.

Pwy bynnag oi wirfodd ddyfeisiodd ddefosiwn,

Neu gariodd y ffisig fo i gyrrodd nhw or ffasiwn,

I fwŷdŷdd neu ddiod yn barod fo i bwriodd

Gan fod yn eu gallu ar dynion a gollodd;

Ond ffit a fydde or cyfle caeth

Dalu yn wir i’r neb a wnaeth,

[ ] alle ceiff o i gofio, di lwyddiant y del uddo,

Ryw noswaith o ran eisio or un rhŷw boen dan bwnio

Y bo fo’n rhodio a’i gorph yn rhydd,

Neu’n laenio’n dost dan oleuni dŷdd:

Rhodio botho drwy’r holl nos,

Heb ossio gwisgo pais na chlos,

Rhoi ochenaid, gweiddi, a chwyno, ymgrafu; nadu, neidio

Ai fol o’i flaen iw flino gan ryw gnofydd a fyddo,

Iw ddal yn effro i grio yn groes,

Fel baedd wrth farw yn arw i noes.

6.

Os merch mewn amcanion a drwsiodd y cinn[ ]

Os rhoes ynddo bowdwr, gwell fase beidio,

Fe ddaw arni benyd iw throi o fysg bonedd,

Ai dwr fo’n ystopio iw blino dair blynedd;

Fo fydd ei chorph mewn helynt brudd,

Weithie yn rhwym ag weithie’n rhydd

Gan dristwch crynnu drosti daw un ai’r Peils ai’r Polsi,

A’i chwt rhaid edrych ati i hunan bo’n di hoeni,

Mewn mawr drueni bryntni a braw,

Gan anhymoreiddwch dristwch draw:

Hi fydd un ffaelio bwyta i bwyd

Yn gweiddi yn llaes ai gwedd yn llwyd,

Ar gnofa ddryll ei fferfedd pen ddynnod poen ar ddaned,

Am gario’r ffasiwn fuchedd neu wneud mor ddi drugaredd,

A gwyr a gwragedd wededd wawr,

A fu dan benyd myglyd mawr.

Hugh Jones Llangwm ai cant

Y testun

Collwyd y rhan fwyaf o’r wynebddalen.

